
Annotatsiya  

Mazkur tadqiqotda taʼlim xizmatlari bozorida “Iqtisodiyot” yoʻnalishlarining 

samaradorligi zamonaviy ekonometrik usullar asosida baholanadi. Ishda kadrlar 

tayyorlash sifati, bitiruvchilarning mehnat bozoridagi holati, ularning ish haqi darajasi 

va bandlik koʻrsatkichlari asosiy oʻzgaruvchilar sifatida tanlanadi. Panel maʼlumotlar 

asosida qurilgan regressiya modellari orqali taʼlim sifati bilan iqtisodiy natijalar 

oʻrtasidagi bogʻliqlik tahlil qilinadi. Tadqiqotda statistik ahamiyatlilik, 

multikolinearlik va avtokorrelyatsiya kabi muhim ekonometrik muammolar hisobga 

olingan. Olingan natijalar asosida iqtisodiy taʼlim samaradorligini oshirishga 

qaratilgan ilmiy asoslangan takliflar ishlab chiqiladi. 

Kalit soʻzlar: ekonometrik tahlil, iqtisodiy taʼlim, samaradorlik koʻrsatkichlari, 

mehnat bozori, panel maʼlumotlar, regressiya modeli, bandlik darajasi, taʼlim 

xizmatlari bozori 

Аннотация  

В данном исследовании оценивается эффективность образовательных услуг 

в направлении «Экономика» на основе современных эконометрических методов. 

В работе в качестве основных переменных рассматриваются качество 

подготовки кадров, положение выпускников на рынке труда, уровень их 

заработной платы и показатели занятости. С помощью регрессионных моделей, 

построенных на основе панельных данных, анализируется взаимосвязь между 

качеством образования и экономическими результатами. В исследовании учтены 

такие важные эконометрические проблемы, как статистическая значимость, 

мультиколлинеарность и автокорреляция. На основе полученных результатов 

разработаны научно обоснованные предложения по повышению эффективности 

экономического образования. 

Ключевые слова: эконометрический анализ, экономическое образование, 

показатели эффективности, рынок труда, панельные данные, регрессионная 

модель, уровень занятости, рынок образовательных услуг. 

Abstract 

In this study, the effectiveness of "Economics" areas in the educational services 

market is assessed based on modern econometric methods. The main variables in the 

work are the quality of personnel training, the position of graduates in the labor market, 

the level of their wages, and employment indicators. Using regression models built on 

panel data, the relationship between the quality of education and economic results is 

analyzed. The study considers important econometric problems such as statistical 

significance, multicollinearity, and autocorrelation. Based on the obtained results, 

scientifically based proposals aimed at increasing the effectiveness of economic 

education are being developed. 

Keywords: econometric analysis, economic education, performance indicators, 

labor market, panel data, regression model, employment rate, education services 

market 

KIRISH 

Jahon taʼlim xizmatlari bozori 2021-yildagi 2882,52 milliard dollardan 2022-

yilda 590,74 milliard dollarni tashkil qildi va 2023-yilda bu koʻrsatkich 613,88 milliard 

dollarni tashkil etishi kutilib, yillik oʻsish surʼati (CAGR) 3,9 % ni tashkil qiladi. 

Taʼlim binolari bozori 2027-yilda CAGR 2,6 % da 679,80 milliard dollarga yetishi 

kutilmoqda[1]. Ushbu statistik maʼlumotlardan koʻrish mumkinki, hozirgi kunda butun 

dunyo miqyosida taʼlim xizmatlariga boʻlgan talab ortib bormoqda. Bu esa, oʻz 

navbatida, taʼlim xizmatlari bozorini oʻrganish boʻyicha joriy va kelajakdagi 

ssenariylarini chuqur tahlil qilishni taqozo etadi. 

Jahon iqtisodiyotida vaqtning har qanday nuqtasida, mintaqaviy tizimni 

rivojlantirishda taʼlim tizimini isloh qilish, uning istiqbolini belgilash va 

raqobatbardoshligini taʼminlash dolzarb masala boʻlib qolmoqda. Shuningdek, oliy 

taʼlim tizimida taʼlim xizmatlarining asosiy yetkazib beruvchilari taʼlim bozorida taklif 

yaratadigan davlat va nodavlat oliy taʼlim muassasalaridir. Taʼlim oladigan va taʼlim 

xizmatlariga haq toʻlayotgan shaxslar talabni keltirib chiqaradi. Hukumat ushbu 

zanjirning asosiy elementi boʻlib qolmoqda. Dunyo miqyosida taʼlim muassasalari 

taʼlim marketingi xizmatlarini oʻzlashtirmoqda. Buning sababi shundaki, taʼlim 

muassasalari xalqaro talabalarni jalb qilish va yollash, sifatni oshirish tashabbuslari 

bilan bir qatorda muammolarga duch kelmoqda. Aksariyat muassasalarda byudjet bilan 

bogʻliq muammolar mavjud boʻlib, ular texnik yechimlarni tanlashni cheklaydi. 

Shuning uchun taʼlim bozorining rivojlanishiga taʼsir etuvchi omillarni oʻrganish, 

muammo keltirib chiqaruvchi jarayonlarni oldindan koʻra bilish, oliy taʼlim tizimida 

oʻquv jarayonlari samaradorligini oshirishga qaratilgan tegishli boshqaruv qarorlari 

bilan tartibga solinadigan modellarni ishlab chiqishni taqozo etadi. 

Oʻzbekiston Respublikasi Prezidentining “Oʻzbekiston Respublikasi oliy taʼlim 

tizimini 2030-yilgacha rivojlantirish konsepsiyasini tasdiqlash toʻgʻrisida”[2] PF-

5847-sonli farmonida Oʻzbekiston Respublikasida oliy taʼlimni tizimli isloh qilishning 

ustuvor yoʻnalishlarini belgilash, zamonaviy bilim va yuksak maʼnaviy-axloqiy 

fazilatlarga ega, mustaqil fikrlaydigan yuqori malakali kadrlar tayyorlash jarayonini 

sifat jihatidan yangi bosqichga koʻtarish, oliy taʼlimni modernizatsiya qilish, ilgʻor 

taʼlim texnologiyalariga asoslangan holda ijtimoiy soha va iqtisodiyot tarmoqlarini 

rivojlantirish boʻyicha: oliy taʼlim tizimida kadrlar tayyorlash, qayta tayyorlash, 

malakasini oshirish va pedagoglarning ilmiy-innovatsion faoliyatini rivojlantirish 

boʻyicha ishlarni mazmunli va maqsadli tashkil etish yuzasidan taklif va tavsiyalar 

ishlab chiqish, oliy taʼlim muassasalari faoliyati samaradorligini baholash va 

takomillashtirish boʻyicha ilgʻor xorijiy tajribalarni oʻrganish asosida ularni respublika 

oliy taʼlim muassasalari sharoitida qoʻllash boʻyicha tavsiyalar ishlab chiqish kabi 

ustuvor vazifalar belgilanganligi ushbu maqolaning dolzarb masalaga qaratilganligidan 

dalolat beradi. 

ADABIYOTLAR SHARHI 

Oliy taʼlim tizimi faoliyatining fundamental oliy taʼlim xizmatlarining oʻziga xos 

xususiyatlarini hisobga olish, ularni ishlab chiqaruvchilar va isteʼmolchilar oʻrtasidagi 

munosabatlarni tahlil qilish tadqiqotlari boʻyicha taniqli xorijiy olimlar, jumladan G.S. 

Becker, Capital. A Human[3], N.V. Varghese, L. Buchert[4], O.O. Gokun[5], P. 

Klaus[6], J.Z. Sonmez[7], O. Shlikova[8] va boshqalar nazariy tadqiqot olib borganlar. 

Oliy taʼlimni rivojlantirish, qobiliyatga asoslangan holda inson kapitalini 

boshqarish muammolari, yuqori malakali mutaxassislar tayyorlash hamda oʻquv 

faoliyati natijalarini aniqlash masalalari boʻyicha Mustaqil Davlatlar Hamdoʻstligi 

davlatlari olimlaridan O.L. Chulanova[9], L.I. Galkiv[10], Ye.N. Jilsov[11], A.I. 

Kovalev[12], G.V. Prisenko[13], O. Abashkina[14], D.S. Cherneyko[15], M.V. 

Korotkaya, Ye.D. Popova, G.K. Selevko[16] larning ilmiy ishlaridan oʻrganish 

mumkin. 

Taʼlim tizimida xizmatlar va innovatsion texnologiyalar yordamida taʼlim 

samaradorligini oshirish, innovatsion texnologiyalar yordamida taʼlim samaradorligini 

oshirish muammolari boʻyicha mahalliy iqtisodchi olimlardan A. Vaxabov, E. 

Imamov[17], Z.B. Qoʻziyev[18], R.J. Ishmuhamedov[19], X. Abdukarimov[20], N. 

Zaripova[21], A.X. Eshboyev[22], A.S. Kucharov[23], B.D. Kalmetov[24], M. 

Tojiyev, B. Ziyomuxamedov, B.Sh. Usmonov[25] va boshqalarning ilmiy ishlarida 

tadqiq etilgan. 

Ammo ushbu tadqiqotlarda aynan oliy taʼlim tizimida oʻquv jarayonlari 

salohiyatini muvozanatli koʻrsatkichlar tizimi va uning samaradorligini oshirishni 

matematik modellashtirish hamda istiqbollari statistik jihatdan keng tadqiq 

etilmaganligi, mazkur dissertatsiya ishi mavzusini tanlash, uning maqsad va 

vazifalarini belgilashga asos boʻlib xizmat qildi. 

METODOLOGIYA 

Tadqiqotda taʼlim xizmatlari bozoridagi “ommaviy” hodisa asosan taʼlim 

xizmatlari bozorining potensial isteʼmolchilari, abituriyentlar va ularning ota-

onalarining mehnat bozoridagi vaziyat haqidagi tasavvurlari taʼsiri bilan izohlanadi. 

Shuni taʼkidlash kerakki, Oʻzbekiston Respublikasi oliy taʼlim muassasalarida taqdim 

etilgan keng koʻlamli mutaxassisliklar va taʼlim dasturlari orasida juda cheklangan 

mutaxassisliklar toʻplami bu, birinchi navbatda, “Huquq”, “Iqtisodiyot”, “Tibbiyot” va 

“Pedagogika” mutaxassisliklari uzoq vaqt davomida haddan tashqari doimiy talabga 

ega boʻlib kelmoqda. 

Albatta, natijada ushbu mutaxassisliklarga davlat tomonidan byudjet buyurtmasi 

boʻyicha belgilangan oʻrinlarni toʻldirish natijasida tashqi mustaqil test sinovlari 

natijalari va abituriyentlar tanlagan ustuvor yoʻnalishlarga muvofiq eng yuqori oʻtish 

ballari qoʻyiladi. Ushbu hodisani tushuntirish uchun huquqshunoslar va iqtisodchilar 

xizmatlarini oʻz ichiga olgan yuqori malakali mehnat bozoridagi talab hamda taklif 

egri chiziqlarini koʻrib chiqish mumkin (1-rasm).  
 

 

1-rasm. Yuqori malakali mehnat bozorida muvozanatning shakllanishi1 
 

bu yerda: P — yuqori malakali mutaxassislarning ish haqi darajasi; 

Q — mehnat bozoridagi mutaxassislar soni; 

S — yuqori malakali mutaxassislar bilan taʼminlanishning haqiqiy darajasi; 

Symm — yuqori malakali mutaxassislar bilan taʼminlashning kutilayotgan darajasi; 

Dhd — yuqori malakali mutaxassislarga boʻlgan talabning haqiqiy darajasi; 

Rhd — yuqori malakali mutaxassislarga haq toʻlashning haqiqiy darajasi; 

∆hd — ish haqining haqiqiy darajasida yuqori malakali mutaxassislarning 

ortiqchaligi; 

∆pp — yuqori malakali mutaxassislarga haq toʻlashning haqiqiy va kerakli darajasi 

oʻrtasidagi farq; 

Rmd — yuqori malakali mutaxassislar mehnatiga haq toʻlashning zaruriy 

muvozanat darajasi; 

Pymm - yuqori malakali mutaxassislarning ish haqi darajasi; 

∆ ymm — kerakli ish haqi darajasidagi yuqori malakali mutaxassislarga boʻlgan 

talab va taklif oʻrtasidagi farq; 

∆S — haqiqiy talab uchun yuqori malakali mutaxassislarning muvozanat va 

haqiqiy taklifi oʻrtasidagi farq. Shuni taʼkidlash kerakki, S taklifning barcha ish haqi 

narxlari oraligʻida mavjud boʻlgan D talabidan oshadi, yaʼni bunda muvozanat nuqtasi 

mavjud emas. Buni taʼlim xizmatlariga boʻlgan talabni belgilaydigan taklif egri 

chizigʻiga sezilarli taʼsir mavjudligi bilan izohlash mumkin. Yaʼni, bu jamiyatda 

 
1 Muallif ishlanmasi 

R 

Rymm 

Rmd 

Rhd 

Symm Dhd 

Dhd 
Symm 

Shd 

Dhd Shd 
∆S ∆ymm 

Q 

∆hd 

nisbatan istalgan davlat xizmatchilarining korrupsiya daromadlari — Rymm yoki uning 

rasmiy daromadlari darajasi.  

Bunda yuqori malakali mutaxassislarga haq toʻlashning haqiqiy darajasi — Rhd  

korrupsiya daromadlaridan sezilarli darajada past (Rhd<Rymm) boʻladi. Natijada, rasmiy 

ish haqi darajasida baholanishi mumkin boʻlgan yuqori malakali mutaxassislarning 

ortiqchaligi — ∆ymm paydo boʻladi. Mehnat bozoridagi bunday vaziyat taklifni ∆S ga 

kamaytirish va yuqori malakali mehnat bozorini muvozanat holatiga keltirishni davlat 

tomonidan tartibga solishni talab qiladi. Taklifning siljishi natijasida muvozanatli ish 

haqi darajasi Pmd (Rhd<Rmd<Rymm) bilan muvozanat nuqtasi vujudga keladi. 

Keltirilgan 1-rasmdagi yuqori malakali mehnat bozorida muvozanatning 

shakllanishini eʼtiborga olgan holda, muhim davlat tomonidan tartibga solish vazifasi 

taʼlim xizmatlarining indikativ qiymatini belgilash boʻlishi lozim. 

Biroq, turli xil amalga oshirish sharoitlarida ushbu tartibga solish vazifasining 

samaradorligini batafsilroq koʻrib chiqish maqsadga muvofiqdir. Buning uchun 

yuqorida keltirib oʻtilgan usullardan foydalangan holda, “Iqtisodiyot” 

mutaxassisligining “Bakalavriat” kunduzgi taʼlim yoʻnalishi boʻyicha Toshkent davlat 

iqtisodiyot universiteti va Toshkent kimyo xalqaro universiteti, yaʼni 2024-yilda davlat 

va xususiy oliy taʼlim muassasalarida oʻquv jarayonlarining statistik tavsiflarini tahlil 

qilamiz. 

TAHLIL VA NATIJALAR 

Mamlakatimizning ijtimoiy-iqtisodiy rivojlanishi va aholining barqaror turmush 

farovonligini taʼminlash uchun oliy taʼlim qamrovini hamda samaradorligini oshirish 

hozirgi kunning dolzarb masalasi sirasiga kiradi. Tadqiqotlar shundan dalolat beradiki, 

bizgacha boʻlgan koʻplab bir qator tadqiqotlar “xarajat”ni hisoblashga, yaʼni oliy 

taʼlimning shaxs va umuman davlat rivojlanishidagi ishtirokining miqdoriy yoki pul 

ifodasiga bagʻishlangan. Taʼlim oluvchilarning mikro-darajali yoki individual 

foydasiga kelsak, tahlillar shuni koʻrsatadiki, har bir qoʻshimcha akademik taʼlim yili 

individual taʼlim daromadini 10 % ga oshiradi. 

Olib borilgan tahlil natijalariga koʻra, soʻnggi 10 yil davomida ularning xarajatlari 

biroz oshdi. Taʼlimning “qimmatroq” xarajatlari tendensiyasi daromad darajasi past 

boʻlgan mamlakatlarda koʻproq seziladi — iqtisodiy daromadning 10,9 %, oʻrtacha 

darajasi — 10,7 %, yuqori darajasi — 7,4 %. Taʼlimning makro darajada taʼsirini 

oʻrganish shuni koʻrsatdiki, ekspertlarning hisob-kitoblariga koʻra, eng rivojlangan 

mamlakatlarda bilim va taʼlim darajasining oshishi hisobiga milliy daromadning 60 % 

gacha oʻsishi kuzatilmoqda. Yaʼni, jismoniy shaxslar uchun taʼlim bandlik, daromad, 

sogʻliq va qashshoqlikni kamaytirishga yordam beradi. Jamiyat uchun esa bu uzoq 

muddatli iqtisodiy oʻsishni ragʻbatlantiradi, innovatsiyalarni rivojlantiradi, institutlarni 

mustahkamlaydi va ijtimoiy hamjihatlikni kuchaytiradi. 

Iqtisodiy faoliyatda taʼlimning ahamiyatini baholash usullaridan biri yalpi ichki 

mahsulotning ishlab chiqarishga nisbati asosida iqtisodiy faoliyat samaradorligini 

hisoblash uchun quyidagi formulani tavsiya etish mumkin: 

𝑇𝑘
𝑡 =

𝑌𝐼𝑀𝑘
𝑡

𝑀𝑘
𝑡 ∗ 100                                                 (1) 

𝑌𝐼𝑀𝑘
𝑡  – t yilda iqtisodiy faoliyatning k-turini yalpi ichki mahsulot tarkibidagi 

ulushi; 

𝑀𝑘
𝑡  - t yilida iqtisodiy faoliyatning k-turdagi mahsulotning ishlab chiqarilishi. 

Iqtisodiy faoliyatning ayrim turlarining samaradorlik koeffitsiyentlarini hisoblash 

natijalari quyidagi 1-jadvalda keltirilgan (1-jadval). 

1-jadval 

Iqtisodiy faoliyat turlarining samaradorlik koeffitsiyentlari dinamikasi 

(2010–2024-yillar, (%)1 

Iqtisodiy 

faoliyatning 

ayrim turlari 

samaradorligini 

baholash (% da) 

Iqtisodiy faoliyat 

turi 

2010 2015 2020 2021 2022 2023 2024 

2024-yilda 

2010-yilga 

nisbatan (+,-) 

Sanoat mahsulotlari 

ishlab chiqarishi 1,053 1,094 0,811 0,844 1,620 1,900 2,305 1,252 

Qishloq xoʻjaligi 

mahsuloti  
2,051 2,223 2,461 2,490 2,478 2,493 2,501 0,450 

Qurilish ishlari 2,193 2,234 2,326 2,347 2,347 2,361 2,372 0,179 

Xizmat 

koʻrsatishda 

bajarilgan ishlar  

0,862 3,763 4,858 4,696 4,954 4,931 4,979 4,117 

Taʼlim xizmatlari 0,828 0,862 1,831 2,331 2,623 3,358 3,737 2,909 
 

 

1-jadvaldagi maʼlumotlarga koʻra, biz koʻrib chiqilayotgan iqtisodiy faoliyat 

turlari orasida samaradorlik koeffitsiyentlarining yuqori qiymatlari xizmatlar 

koʻrsatish sohasida ishlaydigan, yaʼni oʻzgaruvchan xarajatlarning past darajasi bilan 

ishlaydigan iqtisodiy faoliyat turlariga tegishli ekanligi haqida xulosa chiqarishimiz 

mumkin. Xususan, qishloq xoʻjaligi, qurilish va xizmat koʻrsatish sohalari iqtisodiy 

faoliyatning past samaradorlik koeffitsiyentiga ega. Taʼlim faoliyatining samaradorligi 

esa tahlil qilinayotgan davrda koʻrib chiqilgan faoliyat turlari orasida eng yuqori 

koʻrsatkichga ega boʻlib, bu taʼlimning yalpi ichki mahsulotga qaytish darajasi yuqori 

ekanligini tasdiqlaydi. 

Oʻzbekiston Respublikasi Milliy statistika qoʻmitasining mavzu doirasida 

keltirilgan 2010–2024-yillar davomidagi maʼlumotlaridan foydalangan holda taʼlim 

samaradorligi dinamikasini tahlil qilamiz. 2-rasmdagi maʼlumotlarga asosan, biz 

iqtisodiy faoliyat turi sifatida taʼlim samaradorligining toʻlqinli dinamikasi haqida 

xulosa chiqaramiz (2-rasm). 

 
1 Muallif ishlanmasi 

2-rasm. 2010-2024-yillar davomida taʼlim samaradorligi dinamikasi1 

 

Xususan, 2015–2020-yillarda koʻrsatkichning 2,2 barobarga yaqin keskin oʻsishi 

kuzatilgan boʻlsa, 2020–2021-yillarda 0,500535 ga oshdi, keyingi uch yilda, yaʼni 

2022–2024-yillarda oʻrtacha 0,4925 ga oʻsdi. Shuni alohida taʼkidlash joizki, taʼlim 

samaradorligi koeffitsiyenti 2010–2016-yillar oraligʻida oʻrtacha 0,84286 ni tashkil 

etib, 7 yil davomida deyarli oʻzgarmadi va 2016-yildagi 0,87049 dan 1,752974 ga 

oshib, 2024-yilda 3,737 ga yetdi. Yaʼni, taʼlim yalpi ichki mahsulot shakllanishida 

muhim omil boʻlib, samaradorlik koʻrsatkichlari iqtisodiy faoliyatning ayrim turlariga 

nisbatan eng yuqori koʻrsatkichlardan biriga ega boʻldi. 

Yuqorida keltirilgan uslubiyotga asosan, kirish parametrlari (taʼsir omillari) 

sifatida taklifga koʻra bitta oʻrni uchun oʻrtacha tanlov, mulkchilik shakli, profil 

yoʻnalishi, milliy oliy taʼlim muassasasining maqomi, shuningdek, joylashuvi va elita 

maqomi kabi parametrlar tanlab olindi. Bu yerda elitalik omili abituriyentlarning oliy 

taʼlim muassasasini oʻz bitiruvchilariga faqat ushbu taʼlim muassasasida erishish 

mumkin boʻlgan afzalliklarni taqdim etishiga ishonchi bilan aniqlanadi. Ushbu 

afzalliklarga ishga qabul qilishda ish beruvchilarning qulay munosabati, davlat yoki 

biznes tuzilmalariga yaqin doiralarda foydali aloqalarga ega boʻlish, talabalar turar joyi 

uchun yaxshi sharoitlar va fundamental fanlarni oʻqitish sifati kiradi. 

Ushbu parametr model tajribalari bilan tasdiqlangan. Oliy taʼlim 

muassasalarining (OTM) profil yoʻnalishi oliy taʼlim muassasalarini shartli ravishda 

turli bilim sohalari boʻyicha ilmiy tadqiqot yoʻnalishlari va mutaxassisliklari taqdim 

etiladigan “klassik” hamda “professional” taʼlim muassasalariga boʻlish mumkin 

degan faraz asosida aniqlandi. 

Quyidagi sunʼiy oʻzgaruvchilardan foydalaniladi: joylashuv (Toshkent shahri – 1 

yoki boshqa – 0), mulkchilik shakli (davlat – 1 yoki boshqa – 0), profil fokus (profil – 

1 yoki boshqa – 0) va elitizm (elita – 1 yoki boshqa – 0). Taklif etilgan gipoteza va 

oʻrnatilgan miqdoriy qiymatlar yordamida 87 ta bitiruvchi talabalar oʻrtasida 

soʻrovnoma oʻtkazildi. Ushbu soʻrovnomalar va olingan statistik maʼlumotlarni bir 
 

1 Muallif ishlanmasi 

jinsli koʻrsatkichga keltirish maqsadida ularni vazn qiymatlaridan foydalanish 

maqsadga muvofiq boʻlib, unga koʻra quyidagi natijalar olindi (2-jadval).  

2-jadval 

Toshkent Kimyo xalqaro universitetining “Iqtisodiyot” ixtisosligi boʻyicha 

taʼlim xarajatlarining oliy taʼlim muassasalari faoliyatining asosiy 

parametrlariga bogʻliqligi modelining xususiyatlari1 

Parametrlar Koeffitsiyent 
Standart 

xato 
tjad=2.11 R2 Fjad=0.37 

Muhimlik 

darajasi 
Modelning 

muvofiqligi 

parametrlari 
- 3,5 - 0,8532 12,30 0,05 

Y- ozod had 10,1041 0,7148 14,13556 - - 0,0034 
OTM elitasi-x1 8,2372 2,3437 3,514614 - - 0,0172 
Manzil-x2 2,63824 0,8736 3,019963 - - 0,0327 
OTM profil 

markazi-x3 0,4834 0,1786 2,706607 - - 
Muhim 

emas 
OTM mulkchilik 

shakli-x4 
-1,1672 0,5257 -2,22028 - - 0,0435 

OTM dagi milliy 

holat-x5 
1,8273 0,7317 2,497335 - - 0,0481 

Bitta oʻrni uchun 

tanlov-x6 
3,3912 0,8173 4,16004 - - 0,0012 

 

Bu jadvalda aniqlangan ozod had – 10,1 vazn qiymati (bundan keyingi oʻrinlarda 

koeffitsiyent) ham muhim, chunki taʼlim muassasasida hech bir harakatsiz uning 

mavjud jamgʻarmasi borligini ifoda etadi. Bu, oʻz navbatida, oʻzgaruvchilarning nol 

qiymatida (afzalliklarga ega emas) va kam raqobat sharoitida maʼlum bir mutaxassislik 

boʻyicha oʻqitishning kutilayotgan boshlangʻich qiymati sifatida talqin qilinishi 

mumkin. 

Jadval qiymatlaridan koʻrinib turibdiki, elita maqomi taʼlimning boshlangʻich 

qiymatiga 8,2 koeffitsiyent qoʻshadi; Toshkent shahridagi joylashuvi – 2,6 

koeffitsiyent; mulkchilik shakli esa oliy taʼlim muassasasini 1,2 koeffitsiyentga 

kamaytiradi; milliy maqomi – 1,8 koeffitsiyent; 1 ta oʻrni uchun tanlovda qoʻshimcha 

birlik esa 0,39 koeffitsiyentga tengligi aniqlandi. 

Bundan quyidagi regressiya tenglamasini keltirib chiqarish mumkin: 
 

𝑦 = 8.2𝑥1 + 2.6𝑥2 + 0,5𝑥3 − 1,2𝑥4 + 1,8𝑥5 + 4,4𝑥6 + 10,1 
 

Ushbu 2-ekonometrik modelning berilgan parametrlari uning yetarli darajada 

adekvatligidan dalolat beradi: model taʼlimning belgilangan qiymati tanlovining 85,3 

% dispersiyasini tushuntiradi. t-statistika va Fisher mezonlari boʻyicha ham barcha 

parametrlar hamda tenglamaning oʻzi ham ahamiyatli boʻlib,∝= 0,05 boʻyicha 

ishonchliligi taʼminlangan.  

Soʻrovnoma natijalariga koʻra, Toshkent kimyo xalqaro universiteti elita emas 

(oʻzgaruvchi – 0), Toshkent shahrida joylashgan – 1, “Iqtisodiyot” mutaxassisligi 

boʻyicha ixtisoslashtirilmagan – 0, davlat mulk shakliga ega – 0, milliy maqomga ega 

– 1 va tanlovga ega – 2,3. Shunga koʻra, doimiy regressiya muddatini hisobga olgan 

holda, soʻrovnoma natijalari boʻyicha kirish vektori 𝑥⃗(1; 0;1; 0;0;1; 2,3), aniqlangan 

modelning kirish koeffitsiyentlari vektori 𝛽(10,1; 8,2; 2,6; 0,5; 1,2; 1,8; 0,4) ga 

tengligidan umumlashgan baholash usulidan foydalanish asosida Toshkent kimyo 

xalqaro universiteti uchun model qiymatini baholash quyidagi natijani ifoda etadi: 
 

𝑦̂𝑥𝑢 = 𝛽̅ ∗ 𝑥̅ = 10,1 + 8,2 ∗ 0 + 2,6 ∗ 1 + 0,5 ∗ 0 − 1,2 ∗ 0 + 1,8 ∗ 1 + 4,4 ∗ 2,3 = 24,62 
 

Bu koʻrsatkich haqiqiy qiymatdan (21,9 koeffitsiyent) sezilarli darajada yuqori. 

Bu esa 2020-yilda shartnoma shartlari boʻyicha taʼlim narxidan, yaʼni belgilangan 

namunaviy qiymatdan sezilarli darajada oshib ketgan deb aytish mumkin. Agar 

shartnoma shartlari boʻyicha belgilangan taʼlim qiymatining oliy taʼlim 

muassasalarining xususiyatlariga bogʻliqligiga yuqorida keltirilgan ekonometrik 

modelni maʼlum bir mutaxassislik boʻyicha taʼlim taklifini ifodalovchi model deb 

hisoblash mumkin boʻlsa, u holda talab mutaxassislik boʻyicha topshirilgan arizalar 

sonining oʻqish toʻlovlari kiritilgan oliy taʼlim muassasalari parametrlariga bogʻliqligi 

koʻrinishida taqdim etilishi mumkin. 

Ushbu holatga izoh beradigan boʻlsak, Toshkent kimyo xalqaro universiteti yangi 

tashkil etilgan oliy taʼlim maskani boʻlib, yangi binolar qurish va oʻquv jarayonlari 

samaradorligini oshirish maqsadida texnika hamda tibbiyot yoʻnalishlari boʻyicha 

tajriba mashgʻulotlari oʻtkazilishi uchun asbob-uskunalar olib kirish xarajatlari 

hisobidan belgilangan meʼyordan oshib ketishga olib kelgan. 

Endi Toshkent davlat iqtisodiyot universiteti boʻyicha olingan natijalar asosida 

“Iqtisodiyot” ixtisosligi boʻyicha taʼlim xarajatlarining oliy taʼlim muassasalari 

faoliyatining asosiy parametrlariga bogʻliqligi boʻyicha ekonometrik tahlilni amalga 

oshiramiz (3-jadval).  

3-jadval 

Toshkent davlat iqtisodiyot universitetining “Iqtisodiyot” ixtisosligi 

boʻyicha taʼlim xarajatlarining oliy taʼlim muassasalari faoliyatining asosiy 

parametrlariga bogʻliqligi modelining xususiyatlari1 

Parametrlar Koeffitsiyent 
Standart 

xato 
tjad=2.11 R2 Fjad=0.37 

Muhimlik 

darajasi 
Modelning muvofiqligi 

parametrlari 
- 3,5 - 0,8532 12,30 0,05 

Y- ozod had 18,1441 3,1485 2,76278 - - 0,0146 

OTM elitasi-x1 11,3421 2,12177 5,34558 - - 0,0342 

Manzil-x2 4,6835 1,8737 2,4996 - - 0,0401 

OTM profil markazi-x3 6,7324 2,1912 3,07247 - - 0,0472 

OTM mulkchilik shakli-x4 3,1273 0,8214 3,80728 - - 0,0257 

OTM dagi milliy holat-x5 5,2738 0,8931 5,90505 - - 0,0014 

Bitta oʻrni uchun tanlov-x6 3,1243 1,2212 2,55839 - - 0,0345 
 

Jadval qiymatlariga koʻra, shartnoma shartlari boʻyicha talabalarni oʻqitish uchun 

byudjet mablagʻlaridan foydalanish imkoniyati haqidagi gipoteza haqiqatda 

 
1 Muallif ishlanmasi 

tasdiqlanib, davlat oliy taʼlim muassasalariga kiruvchilarning oʻrtacha hisobidan 

xususiy oliy oʻquv yurtlari xarajatlarini 1,2 koeffitsiyentga pasaytiradi. Chunki byudjet 

hisobida va shartnoma toʻlovlarining kamligi koʻplab imkoniyati cheklangan oila 

farzandlarini davlat oliy taʼlim muassasalariga hujjat topshirishga undaydi, xususiy 

oliy taʼlim muassasalariga esa taʼlim olishdan hamda hujjat topshirishdan qaytaradi. 

Jadval qiymatlariga koʻra, Toshkent davlat iqtisodiyot universitetining elita 

maqomi taʼlimning boshlangʻich qiymatini 11,3 koeffitsiyentga, Toshkent shahridagi 

joylashuvi 4,7 koeffitsiyentga, oliy taʼlim muassasasining mulkchilik shakliga egaligi 

3,1 koeffitsiyentga, milliy maqomga egaligi 5,3 koeffitsiyentga, oliy taʼlim muassasasi 

profili boʻyicha 6,7 koeffitsiyentga va 1 ta oʻrin uchun tanlovda qoʻshimcha birlik 3,1 

koeffitsiyentga tengligi aniqlangan boʻlib, bu holatdagi umumiy qiymat 52,4 

koeffitsiyentni tashkil etadi. 

3-jadvaldagi koeffitsiyentlar ustunidan foydalangan holda quyidagi regressiya 

tenglamasini hosil qilamiz: 
 

𝑦 = 11,3𝑥1 + 4,7𝑥2 + 6,7𝑥3 + 3,1𝑥4 + 5,3𝑥5 + 3,1𝑥6 + 18,14 
 

Olingan natijalarga koʻra, Toshkent iqtisodiyot universiteti elita (oʻzgaruvchi – 

1), Toshkent shahrida joylashgan – 1, “Iqtisodiyot” mutaxassisligi boʻyicha 

ixtisoslashtirilgan – 1, davlat mulk shakliga ega – 1, milliy maqomga ega – 1 va 

tanlovga ega – 3,8. Shunga koʻra, doimiy regressiya muddatini hisobga olgan holda, 

soʻrovnoma natijalari boʻyicha kirish vektori 𝑥⃗(1; 1; 1; 1; 1;1; 3,8), aniqlangan 

modelning kirish koeffitsiyentlari vektori 𝛽(18,14; 11,3; 4,7; 6,7; 3,1; 5,3; 3,1) ga 

tengligidan umumlashgan baholash usulidan foydalanish asosida Toshkent davlat 

iqtisodiyot universiteti uchun model qiymatini baholash quyidagi natijaga teng boʻldi:  
 

𝑦̂𝐷𝑢 = 𝛽̅ ∗ 𝑥̅ = 18,14 + 11,3 ∗ 1 + 4,7 ∗ 1 + 6,7 ∗ 1 + 3,1 ∗ 1 + 5,3 ∗ 1 + 3,1 ∗ 3,8 = 61,02 
 

Aniqlangan koʻrsatkich qiymati haqiqiy qiymatdan (52,4 koeffitsiyent) juda 

yuqori boʻlib, bu oʻz navbatida universitetga moliyaviy mustaqillik maqomi 

berilganligi uchun sarflanayotgan mablagʻlarning oliy taʼlim tizimida oʻquv 

jarayonlari samaradorligini oshirish maqsadida professor-oʻqituvchilarni 

ragʻbatlantirish, xorijiy tajribalarni oʻrganish maqsadida professor-oʻqituvchilarni 

yuqori reytingga ega oliy taʼlim muassasalarida malaka oshirish va hamkorlikni yoʻlga 

qoʻyish, eng asosiysi, xorijiy professor-oʻqituvchilarni jalb qilishga 

yoʻnaltirilayotganligi bilan izohlanadi. 

XULOSA VA TAKLIFLAR 

Xulosa qilib aytganda, ekonometrik usullar yordamida “Iqtisodiyot” ixtisosligi 

yoʻnalishi boʻyicha taʼlim xizmatlariga taklif etilgan talab va taklif modeli taʼlim 

xizmatlari narxini shakllantirishning obyektiv xususiyatlaridan tashqari (joylashuvi, 

davlat maqomi, byudjet oʻrinlari soni va litsenziya hajmi, mulkchilik shakli) subyektiv 

omil — oliy taʼlim muassasalarini elitaga ham tasniflash lozimligi, bu esa, hisob-

kitoblarga koʻra, taʼlim xarajatlarini belgilashda asosiy omil ekanligi tasdiqlandi. 

Miqdoriy eksperimentlar yordamida elita oliy oʻquv yurtlarini tanlash maʼmuriyat 

nuqtai nazaridan ham, abituriyentlar nuqtai nazaridan ham yuqori darajada ekanligi 

tasdiqlandi. Eng asosiysi, davlat oliy taʼlim muassasalari tomonidan demping narxlari 

strategiyasidan foydalanish haqidagi taxminlar tasdiqlanganligi sababli, davlat va 

xususiy taʼlimning raqobatbardosh sharoitlarini tenglashtirish uchun indikativ 

xarajatlarni joriy etish juda maqbul ekanligi isbotini topdi. 

“Marketing” ilmiy, amaliy va ommabop jurnali 2024-yil 15-martdan 

Oʻzbekiston Respublikasi Prezidenti Administratsiyasi huzuridagi Axborot va 

ommaviy kommunikatsiyalar agentligi tomonidan C-5669517 reyestr raqami 

tartibi boʻyicha roʻyxatdan oʻtkazilgan. Litsenziya raqami: №240874 

“Marketing” ilmiy, amaliy va ommabop jurnalining xalqaro darajasi: 9710. ГОСТ 

7.56-2002 " Seriyali nashrlarning xalqaro standart raqamlanishi" davlatlataro 

standartlari talablari. Berilgan ISSN tartib raqami: 3060-4621    

ilmiy, amaliy va ommabop jurnali 

2025-yil, aprel, 4-son 

Marketing jurnali Oʻzbekiston Respublikasi Oliy taʼlim, fan va innovatsiyalar vazirligi huzuridagi Oliy 

attestatsiya komissiyasi rayosatining 2024-yil 04-oktabrdagi 332/5 sonli qarori bilan milliy ilmiy 

nashrlar roʻyxatiga kiritilgan 

Muharrir:     Xakimov Ziyodulla Axmadoviсh  

Ingliz tili muharriri:   Tursunov Boburjon Ortiqmirzayevich 

Rus tili muharriri:   Kaxramonov Xurshidjon Shuxrat oʻgʻli  

Musahhih:     Karimova Shirin Zoxid qizi 

Sahifalovchi va dizaynerlar:  Sadikov Shoxrux Shuxratovich 

Abidjonov Nodirbek Odijon oʻgʻli 

 

 

 
 © Materiallar koʻchirib bosilganda “Marketing” ilmiy, amaliy va ommabop jurnali manba sifatida 

koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

masʼul. Tahririyat fikri har vaqt ham mualliflar fikriga mos kelavermasligi mumkin. Tahririyatga 

yuborilgan materiallar qaytarilmaydi. 

 

Mazkur jurnalda maqolalar chop etish uchun quyidagi havolalarga murojaat qilish mumkin. 

Ilmiy maqola, ommabop maqola, reklama, hikoya va boshqa ilmiy-ijodiy materiallar yuborishingiz 

mumkin.  

Materiallar va reklamalar pullik asosda chop etiladi.  

Bot:    @marketinjournalbot 

Тel.:    +998977838464, +998939266610 

 

Jurnalning rasmiy sayti: https://marketingjournal.uz 

